Y Tŷ Bach/Y toiled
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth. 
Sleid 1: sleid gwag, du.  
Adnoddau: 4 cadair mewn rhes, yn wynebu’r gynulleidfa. Dylai bod bwlch o tua 30cm rhwng pob cadair. Rhaid i Ch fod yn ferch. Props amrywiol sy’n cael eu nodi yn y sgript.
A yn cerdded i mewn. Edrych yn ofalus ar bob cadair, dewis un ac eistedd arni. Gwneud ei hun yn gyfforddus ar y gadair. Agor y papur newydd a dechrau ei ddarllen.

B yn cerdded i mewn. Edrych yn ofalus ar bob cadair, dewis y gadair bellaf oddi wrth A. Setlo’n y gadair, estyn beiro a croesair a dechrau sgwennu.

C yn cerdded i mewn. Edrych yn ofalus ar y ddwy gadair wag. Dewis un. Setlo. Wynebu’r ffrynt. 

Ch yn cerdded i mewn. Edrych ar y sefyllfa. Astudio’r gadair wag. Bodloni. Setlo, estyn ffôn a dechrau tecstio.

· Be dych chi’n wneud ar y tŷ bach? Yn ôl arolwg arbennig ar gyfer ‘Diwrnod Rhyngwladol y Toiled’ mae 32% ohonon ni’n darllen tra’n y tŷ bach. Mae 25% ohonon ni’n mynd â ffôn hefo ni – er mwyn tecstio neu syrffio’r we. Mae llawer ohonon ni’n hoffi gwneud croesair neu sudoku. Ac mae 14% yn hoffi cael sgwrs tra’n eistedd ar y toiled.
C: Dw i’n hoffi cael sgwrs! Shwd mai?/Sut dych chi? (Edrych o’i gwmpas, ond y 3 arall yn ei anwybyddu.)

· Ond beth petai dim toiled ar gael?
D yn dod mewn, casglu’r 4 cadair a’u cario allan. Gadael y 4 unigolyn arall yn sefyll yn syn. Rhaid iddynt osod eu props ar y llawr er mwyn cael eu dwylo’n rhydd.
· Mae biliynau o bobl ar draws y byd yn byw bob dydd heb doiled. Mae rhai yn palu twll yn y ddaear. (D yn rhoi rhaw i A – A yn astudio’r rhaw, edrych ar y gynulleidfa  a gadael).
Mae rhai yn gwneud eu busnes mewn bag plastig ac wedyn yn ei daflu. (D yn rhoi bag plastig i B – B yn astudio’r bag, edrych ar y gynulleidfa a gadael).

Mae rhai yn mynd i’r tŷ bach mewn caeau, ar ochr y ffordd neu mewn afonydd.

(D yn rhoi peg i C – C yn gosod y peg ar ei drwyn, edrych ar y gynulleidfa a gadael.)

· Ond i ferched mae’r sefyllfa waethaf. Mae merched angen mwy o breifatrwydd na bechgyn a dynion. Mae nhw’n cerdded yn bell i mewn i goedwigoedd er mwyn cael lle preifat i fynd i’r tŷ bach. Mae hyn yn beryglus – mae coedwigoedd Affrica yn llawn o nadroedd, a hefyd mewn gwlad fel Burundi, mae cyn-filwyr yn prowla o gwmpas y fforestydd.

(D yn rhoi dim i Ch; dim ond codi’i ysgwyddau mewn ystum o anobaith. Ch yn gadael.

Sleid 2: Map yn dangos lleoliad Burundi

· Beth yw’r ots i ni yma yng Nghymru am bobl Burundi?

Gwrandewch ar be mae Duw yn ei ddweud yn llyfr Diarhebion,
Sleid 3: yr adnodau isod


..mae bod yn garedig at rywun mewn angen yn anrhydeddu Duw. (Diarhebion 14: 31)

Mae rhoi yn hael i’r tlawd fel benthyg i’r Arglwydd; bydd e’n talu’n ôl iddo am fod mor garedig. (Diarhebion 19: 17)

Siarad ar ran y bobl hynny sydd heb lais, ac amddiffyn y rhai sydd wedi colli popeth. (Diarhebion 31: 8)
Sleid 4: Logo ‘Toilet Twinning’, a llun o dau doiled – un yng Nghymru a’r llall yn   Burundi.
· Gallwn ni helpu drwy godi £60 er mwyn gefeillio ein toiled ni gyda toiled yn Burundi. Bydd elusen ‘Toilet Twinning’, yn defnyddio’n harian i adeiladu toiled yn Burundi. Nid toiled ffansi fel sydd gynnon ni yng Nghymru, ond toiled syml, sydd ddim yn defnyddio dŵr; ond sy’n agos i’r tŷ, yn ddiogel ac yn lân.

Gweddïwn:  Diolch i ti ein Tad am y geiriau doeth sydd yn y Beibl. Diolch dy fod ti’n Dduw caredig, sydd eisiau i ni fod yn garedig hefyd. Helpa ni i fod yn hael, ac i gofio bod miliynau o bobl llai ffodus na ni yn byw yn y byd. Helpa ni i ddangos cariad Crist atyn nhw. Amen.

